
پیش لفظ
انسان پر اللہ تعالیٰ کے انعام و اکرام بے حد و حساب ہیں، لیکن ان انعامات میں سب سے بڑا انعام وہ ہدایت ہے، جو اللہ تعالیٰ نے اپنے رسولوں اور اپنی کتابوں کے ذریعے دی ہے تا کہ وہ ایک ایسی زندگی گزار سکیں جو دنیا اور آخرت دونوں میں ان کے لیے کامیابی کی ضامن ہو۔ اللہ تعالی نے یہ ہدایت اپنے آخری نبی حضرت محمد صلی اللہ علیہ وسلم کے ذریعے اپنی مکمل شکل میں قرآن پاک کی صورت میں انسانیت پر رحمت فرمائی اور حضور صلی اللہ علیہ وسلم کے اسوۃ اور آپ کی سنت کی شکل میں اس کی عملی تصویر اور نمونہ بھی ہمیشہ ہمیشہ کے لیے فراہم کر دیا۔ حجۃ الوداع کے موقعے پر نازل ہونے والی آیت اس سلسلہ میں دلیل قاطع ہے:
الْيَوْمَ أَكْمَلْتُ لَكُمْ دِيْنَكُمْ وَأَتْمَمْتُ عَلَيْكُمْ نِعْمَتِي وَرَضِيْتُ
لَكُمُ الْإِسْلامَ دِينًا (المائده (٣٥)
آج میں نے تمھارے دین کو تمھارے لیے مکمل کر دیا ہے اور اپنی نعمت تم پر تمام کر دی ہے اور تمھارے لیے اسلام کو تمھارے دین کی حیثیت سے قبول
کر لیا ہے۔ نبی پاک صلی اللہ علیہ وسلم کی پوری زندگی اس دین کو اس کی مکمل شکل میں پیش کرنے اور اس کی دعوت اور تبلیغ سے لے کر اس کے عملی قیام اور غلبے کے لیے وقف فرمادی اور اسلامی منبج انقلاب کا نمونہ پیش فرمایا۔ جس طرح حضور اکرم کا ہر قول و عمل ایک سنت ہے، اسی طرح غار حرا میں پہلی وحی کی آمد سے آپ کے وصال تک پوری زندگی اقامت دین کی جدو جہد کا نمونہ اور سنت کبری ہے۔

دور حاضر میں اللہ تعالیٰ نے اسلامی تحریکات کو یہ سعادت بخشی ہے کہ انھوں نے اسلام کی ہدایت کو زندگی کے ہر شعبے اور مرحلے کے لیے سنت نبوی کی روشنی میں پیش کیا ہے اور مسلمانوں کو اس دین کے مکمل قیام کی عملی اور منتظم جدوجہد کی ہے اور زندگی کو مذہبی اور دنیاوی خانوں میں تقسیم کر کے دین ودنیا کی تفریق کی بنیاد پر تہذیب وتمدن کا جوفتنہ انگیز نظام مغربی تہذیب نے قائم
کیا تھا، اسے چیلنج کیا اور فکر وعمل دونوں میدانوں میں اقامت دین کی جدو جہد کی۔
مولانا سید ابوالاعلیٰ مودودی اور جماعت اسلامی کی خدمات اس سلسلے میں منفرد اور تاریخ ساز ہیں۔ جماعت نے جن میدانوں میں اس کام کو انجام دیا ہے، ان میں چار نمایاں ہیں : (1) فکری اور دعوتی (2) تربیتی اور فرد کی کردار سازی (3) خاندان، معاشرہ تعلیم اور سوسائٹی کی اصلاح اور (4) قیادت ، نظام حکومت اور قوت و اقتدار کو اللہ کے قانون اور ہدایت کے تابع اور اس کے نفاذ کے لیے مؤثر بنانا۔ یہ چاروں دائرے ایک دوسرے سے مربوط اور ایک دوسرے پر منحصر ہیں۔ انسان سازی بہر صورت مرکزی حیثیت رکھتی ہے اور جماعت کی پہچان جہاں اس کی دعوت اور پیغام ہے وہیں اس کا اصل سرمایہ اور شناخت اس کے مردان کار ہیں یعنی کا رکن اور ہر سطح
کے قائدین! مولا نا گزار احمد مظاہری مرحوم و منظور نے تحریک اسلامی کے ایک مثالی کارکن کی حیثیت سے خدمات انجام دیں۔ وہ ضلعی ، صوبائی اور مرکزی قیادت میں نمایاں مقام کے حامل رہنما تھے۔ ان کا شماران کارکنوں میں ہوتا ہے، جنھوں نے گھر گھر جا کر لوگوں کو دعوتِ اسلامی سے روشناس کرایا۔ ادارے قائم کر کے بڑے منظم انداز میں کام کیا۔ مرکزی مجلس شوری میں وہ ایک موثر آواز تھے۔ ایک خطیب کی حیثیت سے وہ منفرد مقام رکھتے تھے۔ سید ابوالاعلیٰ مودودی کی فکر اور سید عطاء اللہ شاہ بخاری کی خطابت کا امتزاج ان کی خطابت کی شان تھی: وہ کہیں اور سنا کرے کوئی
مجھے سید عطاء اللہ شاہ بخاری کی تقاریر سنے کا موقع ملا ہے اور خوش الحانی سے ان سے قرآن پاک سننے کی سعادت بھی حاصل ہوئی ہے۔ ان کے بعد ایک درجے میں یہ لطف

مولانا مظاہری کی تقریر اور خطبات میں ملا۔
جماعت کی مجلس شوری میں بھی مولانا مظاہری صاحب کا نمایاں حصہ رہتا تھا اور وہ ہر اہم معاملے پر اپنی سوچی کبھی رائے کا اظہار کرتے تھے۔ سیاسی سوجھ بوجھ اور علمی اُمور دونوں ہی کے باب میں میں ان کی خدمات کا معترف ہوں۔ 1964ء میں جماعت اسلامی پر پابندی کے زمانے میں مجھے کئی ہفتے لاہور جیل میں ان کے ساتھ رہنے کا موقع ملا، جہاں میں نے محسوس کیا کہ فقہی اُمور پر ان کی معلومات نہایت وقیع ہیں۔ اس زمانے میں یہ بھی احساس ہوا کہ ان کا صرف نام ہی گلزار نہیں، ان کی طبیعت بھی بڑی باغ و بہار تھی ۔ خوش گفتاری ، سلیقے سے بات کہنا، بہت نرمی اور متانت سے اختلاف رائے سننا ان کی شخصیت کا خاصہ تھا۔ میں حالانکہ عمر اور دینی علم ہر اعتبار سے ان کا خورد تھا، مگر جس شفقت اور احترام سے دو میرے ساتھ معاملہ کرتے تھے، اس کا دل پر گہرا نقش اور ان کے کردار کی عظمت کا ثبوت ہے۔ جیل کے دوران دو ایک مواقع ایسے بھی آئے کہ خود مولانامحترم سے فقہی اُمور پر انھوں نے اختلاف کیا لیکن یہ اختلاف اتنے سلیقے اور ادب سے کیا کہ ہم سب اس سے متاثر ہوئے ۔ مولانا گلزار احمد مظاہری کی دینی اور تحریکی خدمات تو بے شمار ہیں، لیکن میرے خیال میں ان کا سب سے قیمتی contribution جمعیت اتحاد العلماء کا قیام، اس کی تنظیم اور علما کو اقامت دین، اجتماعی جدو جہد میں شانہ بشانہ لے کر چلنا ہے۔ جس طرح مولانا مودودی کی خواہش کے مطابق محترم ملک نصر اللہ خان عزیز محترم نعیم صدیقی نے اسلامی جمعیت طلبہ کے قیام میں کلیدی کردار ادا کیا، اسی طرح جمعیت طلبہ عربیہ کے قیام کے بعد، اس کی تعمیر و ترقی کا وسیلہ بننے کی سعادت مولانا مظاہری صاحب کو حاصل ہوئی۔ یہ سب ادارے مولانا مظاہری کے صدقات جاریہ کی حیثیت رکھتے ہیں ۔ جزاهم الله خير الجزاء۔ مولانا مظاہری مرحوم، اسلام اور تحریک اسلامی کے ایک مخلص اور نمایاں خادم تھے۔ مجھے خوشی ہے کہ ان کے لائق فرزند ڈاکٹر حسین احمد پراچہ نے ان کی یادداشتوں کو کتابی شکل میں مرتب کر کے ایک بڑی مفید خدمت انجام دی ہے۔ ان شاء اللہ " مولانا گلزار احمد مظاہری:


16
زندگانی۔ جیل کہانی تحریکی لٹریچر میں ایک قیمتی اضافہ ثابت ہوگی۔ مولانا مظاہری کے خطبات کا اپنا مقام تھا لیکن اس کتاب کی شکل میں ان کے صاحب قرطاس و قلم ہونے کا باب بھی رقم ہو گیا
ہے، جس کا ہم خیر مقدم کرتے ہیں۔
خورشید احمد
18 نومبر 2020ء

